HVER GRÆÐIR MEST Í SKÓLANUM?

Nú þegar skólarnir byrja er mikilvægt að nemendur komi að hreinu borði í orðsins fyllstu merkingu og ekki verði dregnir upp gamlir draugar eða atburðir síðasta skólaárs. Foreldrar þurfa að huga vel að líðan barna sinna og leggja sig fram um að skapa börnunum jákvætt og uppbyggilegt námsumhverfi til að þau verði móttækileg fyrir því sem skólinn hefur fram að færa. 

Sumir segja að, ef einhvers staðar verði gróði hljóti einhvers staðar að koma fram tap og ekki höfum við farið varhluta af hinu háværa tali um gróða sem nú ríður húsum hér á landi. Allir eru að græða og  kaupæði hefur  runnið á landsmenn. Hvernig gerast svo kaupin á hlutabréfamarkaði kærleikans. Eru einhverjir að tapa? Einstaka  hjáróma rödd hefur reynt að halda því fram að líklega séu það börn þessa lands sem tapi mest og hafi orðið fyrir stórfelldu tapi. Ef svo er ætti það að vera sameiginlegt hagsmunamál foreldra og kennara og algjört forgangsverkefni að huga að líðan nemenda og sérstaklega að uppvaxtarskilyrðum þeirra og námsumhverfi.
Við lifum í þjóðfélagi sem hefur tekið miklum grundvallarbreytingum á stuttum tíma. Það er vitað að slíkar breytingar hafa áhrif á fjölskyldulífið. Breytingarnar  geta leitt til aukinna vandamála eins og frávikshegðunar og andlegrar vanlíðunar hjá þeim sem mynda grunneiningu hvers samfélags, sem sé foreldrum og börnum. Slíkt ástand er ekki gróðavænlegt eða hvað -  þegar talað er um hin sívinsæla mannauð?
Innlendar og erlendar kannanir sýna að námsárangur barna ræðst að verulegu leyti af þáttum sem liggja utan skólans sjálfs og að samvinna við heimilin er sennilega virkasta aðferðin til að bæta líðan og námsárangur.  Það liggur í augum uppi að ef nemanda líður illa er hann ekki móttækilegur fyrir námi.  
Gísli Baldvinsson, náms- og starfsráðgjafi á Akureyri  er einn þeirra sem bent hefur á að líðan nemenda virðist fara versnandi og sé ekki tengd slæmum kjörum heldur þvert á móti. Eftirgrennslan hans bendir til að skólayfirvöld dragi frekar úr stoðþjónustu í stað þess að efla hana. Einnig segir hann að foreldrar virðist ekki átta sig á ábyrgð sinni á námi og líðan barnanna. Gísli talar um að engar áætlanir séu uppi um að bæta líðan nemenda, sérstaklega drengja sem hafa átt erfitt uppdráttar í grunnskólum heldur  miði áætlanir frekar að því að stytta námið eða hraða börnunum í gegnum grunnskólann.  Gísli vekur athygli á að engar vísbendingar séu í aðalnámskrá eða skólanámskrám um hvernig bæta megi líðan barna og að hugmyndir fræðimanna og skýrar niðurstöður kannana séu ekki nýttar. (frontpage.simnet.is/gislib/lidanbarna.hmt)
Foreldraráð starfa samkvæmt lögum við allflesta grunnskóla landsins og þar er vettvangur fyrir foreldra að koma á framfæri því sem þeir telja að betur megi fara varðandi námsumhverfi barna. Nú á haustdögum vakna foreldrafélög líka af sínum sumardvala og kosnir eru bekkjarfulltrúar í flestum bekkjardeildum. Að starfa í foreldrasamfélaginu er gefandi og 

göfugt starf sem foreldrar ættu að taka alvarlega. Á hinum Norðurlöndunum er það nánast talin skylda. Ávinningur af öflugri foreldrasamvinnu kemur fram í  betri líðan barna í skólum, auknum áhuga barna á náminu, bættri ástundun, bættum námsárangri, auknu sjálfstrausti og betri sjálfsmynd nemenda.  Í foreldrasamstarfinu mynda foreldrar samstöðu og koma sér saman um uppeldisleg gildi sem er forvörn í sjálfu sér. Áhrifin vara lengi hjá fjölskyldunni og styrkir foreldra í uppeldishlutverkinu.

